
Tsgha ta lwa Pwal nja
La Afisus

Gazgu
1Ti Pwal, zbap Lazglafta na nzaku ka mnda
ghunay Yesu Kristi, ta vinda na delewer na na
kaghuni gwal ma luwa Afisus ta nzakway ka na
Lazglafta, na kaghuni ta zlghaftd Yesu Kristi ka
nzaku kuni ka nani ya, ta vindaghunafta yu.

2Kavlaghunavla Da mu Lazglafta nda Mghama

mu Yesu Kristi ta zdakatahudani nda zdakwani
tani.

Vlamavla Lazglafta ta zdakwani ma Yesu Kristi

3 Zlszlvama Lazglafta ta nzakway ka Dani ma
Mgham Yesu Kristi. Tsatsi ta tfamaghatawi ma
vlamatani ta inda skwi dinadina daga ta luwa
na katanpta sulkuma mu. Nda ma ndi’'ata vgha
mu nda Yesu Kristi magamata tsi. 4 Ma kdaku
Lazglafta zlaganapta ghaya hadik, zabapzaba ta
amu 1a nzaku ka mnduhani, ka guyamafta nda
Yesu, kada nzakwa mu hezle’ na nzakwa mu kul
had ghwadaka skwi ta amu. > Dvudva ta amu daga
manda ghalya, ka psaptd tsi ta amu ka nimista ka
zwanani nda ma Yesu Kristi. Manda tsaya dvuta
tsi ma zdakwani. 6 Manda tsaya magata tsi na
zlszlvay mu ta glakwa zdakatahudani. Katakata
vlamata tsi ta zdakatahudani ya nda ma slna
Zwanani dvu tsi.

7 Nda usani varata tsi ta amu, amu gwal

nda ndi'a nda tsi, ka plimista™ tsi ta dmakuha
mu. Mantsa ya maramanta Lazglafta ta glakwa
zdakatahudani. 8 Ka ndeghamaftd tsi nda tsa
zdakatahudani ya, ka vlamata inda difil nda
mahizl ya ta ramata. 9 Ka maramanta tsi ta skwi
na magay ya nda difa daga manda ghalya si kul
snanta mnduha. Tsa skwi kumaf tsi ta magay ya
nd, nda nza nda ma slna Yesu Kristi. 10 Wya tsa
skwi ya: Ka nda maga fitik, dza’a tskanatska ta
inda skwiha nda ya ta luwa tani, nda ya ta hadik
tani, yanzanaghata Yesu Kristi ka mgham ta ghana
tay) demdem.

11 Zabapzaba Lazglafta ta amu na nzakway ka
mnduhani ma guyamaftani nda Kristi. Magam-

aga manda tsaya, kabga tamafta ta imi ta slomanT
daga manda ghalya. Ka mnafta tsi ta magakwa
inda skwi manda ya kumay tsi, 12 kada zlszlva
mnduha ta glakwani ma anni ta fafta ghaya nni ta
Yesu Kristi daga tantar ya.

13Mantsa ya kaghuni guli nda ndi’a kuni nda tsi
ma snajnta ghuni ta verda gwada ya ksl Lazglafta
ka mbaghunafta, ma vlata ghuni ta ghapa ghuni
na Yesu Kristi. Ma tsa ndi’ata kaghuni nda Kristi
ya, ka vlaghunata Lazglafta ta Sulkum nda ghuba
ya tamaf tsi ta imi ta sloamar) ya. Tsa Sulkum ya n4,
nizla nzakwa mu ka mnduha Lazglafta ya. 14 Na
dasudasu vlamata tsi ta tsa Sulkum ya, na mararnta
ka Lazglafta dza’a vlamatd inda pdakwa skwiha
dinadina dazlay, manda ya mna tsi. Ma tsa fitik

* 1:7 Grandavli ma Kwalasuha 1:14. T 1:11 Ngha ta Yesuwa
13:19.

dza’a mbamafta Lazglafta na dekdek ya dza’atsu’a
mu. Zlszlvama glakwa Lazglafta.

Ndsba dzva Pwal ta ghana gwal zlghay nda nuduf
ma Afisus

15 Tsaya ta ksl yu ka rfa Lazglafta ta ghena
kaghuni. Manda snanta da kazlay: Zlghafzl-
gha kuni ta Yesu Kristi, dvudva kuni ta mnduha
Lazglafta guli ke’a, 16 had yu ta zlanatd maga
du’a ta ghapa kaghuni wu, ta rfanagharfa yu ta
Lazglafta. 17 Tsatsi nd, Da dagala ya. Nani ta
maganata Mghama mu Yesu Kristita slna. Datsita
ndsba yu ta dzvu ka vlaghunata tsi ta difil dza’a kal
kuni ka lavintd snanta verda tsatsi. 18 Ta ndsbay yu
ta dzvu da tsi guli ka tsalaghunapta tsi ta ndana
ghuni dina, kada snanta kuni ta tsa nerma skwi
ksl tsi ka hgaghunata kazlay: Dza’a mutsay kuni
ko’a ya. Ta ndsbay yu ta dzvu guli dza’a ksl kuni
ka snantd glakwa tsa skwa za haga faghuna tsi
nda inda gwal ta nzakway ka pani ya tani. 19 Ta
kumay yu ta snanta ghuni kazlay: Malaghumala
mbrakwani ta inda skwi, nda ya ko’a ta kata amu
gwal ta zlghafta ke’a. Katakata tsa mbrakwani
ya. 20 Nda tsa mbrakwani ya sli’aganapta tsi ta
Kristi ma mtaku ka nzanata nda ga zeghwani
ta luwat na vlanta glaku. 21 Hada ta ga Kristi
ta mgham ta ghana inda sulkumha dagaladagala,
kabga malaghumala ta mbrakwa tar. Malaghu-
mala mbrakwani ta inda mbraku ya vlay lu ta

mndu na ga mgham§$. Ta ghona gwal vlag lu ta ga

¥ 1:20 Ngha ta Zabura 110:1. § 1:21 Ngha ta Kwalasuha 1:16
nda skwi ya vindin lu mistani nja panata.

mgham ndanana yeya a wu, nda gwal dza’a gay
ta kema tani. 22 Ka vlanta™ Lazglafta ta ga mgham
ta ghena inda skwi. Ma tsa nzakwani ka mali ta
ghana inda skwiha ya, ka fata tsi guli na nzaku
ka ghor) ta ghana Igliz. 23 Kristi nd, ghay ta gheana
Igliz ya, ta nzakway ka vghani. Ma tsa guyata
vgha mnduhani ya nzamta Kristi. Ma tsatsi nzata
nzakwa Lazglafta ka mara vgha nda ma tsatsi guli.

2

Sli'fagamapsli’a Lazglafta ma mtaku kawadaga

nda Yesu Kristi _ _
1 Ghalya si nda rwa kaghuni ta wa ira Lazglafta,

kabga ghwadaka skwiha si ta mags kuni. 2 Si
ta gdata ta ksa sada mnduha ma na ghsna hadik
na kuni. Gwada halaway ta ga mgham ta ghana
ghwadaka sulkumha, ta nzaku ma ghuvanata
luwa si sna kuni. Kulam ndana tsa ghwadaka
sulkum ya ta gdata ta ksa slna ma nudufa mn-
duha ta kwalaghuta sna gwada Lazglafta. 3 Amu
demdem guli, manda tsa nzakwa hahay) ya siamu
ghalya. Ghwadaka skwiha ta kums nudufa mu,
nda ghwadaka ndanuha ta ndanu mu, si ta mags
mu. Ma tsa nzata nzakwa mu manda tsaya na,
ma dza’a dedamdsda amu guli da 6asa nudufa
Lazglafta, ka guram nda va na tsa mnduha ta
maga ghwadaka skwiha ya.

4 Tsaw Lazglafta nd, dagala tawa hidahidani,
dvudva ta amu. > Kulam nda va tsa rwatd amu,
kabga vel magata mu ta ghwadaka skwiha ya
nd, ka dvafta tsi ta amu ka vramamta nda hafu

* 1:22 Ngha ta Zabura 8:7.

kawadaga nda Kristi. Zdakatahuda Lazglafta kal

kuni ka mbafta. ¢ Ma tsa ndi’atd amu nda Kristi
ya, ka sli’agamapta Lazglafta mataba gwal nda

rwa kawadaga nda Yesu Kristi ka pghatd amu
ta luwa, ka nzamata ka ga mgham kawadaga
nda Yesu Kristi. 7 Mantsa ya maramarnta tsi ta
zdakatahudani nda ma Yesu Kristi, ya ngharnta
mnduha dza’a yays lu ta kema ta nzakwa glakwa
tsa zdakatahudani ta malaghutd inda skwi ya.
8 Zdakatahudani tani ksl Lazglafta ka mbaghu-
nafta nda ma zlghafta ghuni ta Kristi. Mbaghunaf
a ta ghena val magata ghuni ta skwiha dinadina
wu, ka mbalay mbaghunafta tsi. 9 Mbaghunaf a
Lazglafta ta ghena val magata ghuni ta sana slna
wu, da gharbs mndu ta gherfaku. 10 Magata slna
Lazglafta na amu na. Vlamavla ta hafu ka lfid ma
ndi'atd amu nda Yesu Kristi na gdata mu ta maga
slnaha dinadina. Nda ghada payafta Lazglafta
manda tsaya, ja magay mu.

Ka mndu turtuk lu ma Kristi
11 Ka yu ta mnaghunata wa, mndsra la Yahuda

a kaghuni wa. Havakwahava 6a ta nzakwa ghuni
ghalya ta kul zlghafta kuni ta Kristi. Gwal kul
tsaku fafada tan ka hey ta hga kaghuni. Kal
han ka hga kaghuni manda tsaya na: Mnduha
Lazglafta anni ka hahsr, kabga datsata fafada
tar. Tsaw tsa tsata fafada tay ya na, skwi ta ng-
hanangta slu'uvgha ya datsa mnduha nda dzva tar.
12 Havakwahava kazlay: Ma tsa fitik ya nd, sna a

kuni ta Kristi wu ko’a. Nza a kuni tekw mataba
mnduha ta hadika Isra’ila wa. Tekw a kaghuni

mataba gwal dzraf Lazglafta ta wi nda heay ka
tanafta imi ta slomor ta hay ya wa. Ma nzakwa



Afisus 2:13 vi Afisus 2:20

ghuni ma na ghaya hadik na n4, had skwi faf kuni
ta ghay tida wu, sna a kuni ta Lazglafta guli wa.
13 Ghalya, si di’in kuni nda Lazglafta. Ndana tama,
nda ndi'a kuni nda Yesu Kristi ma pghintani ta
usani ta gwada ta kaghuni ma mtutani. Tsaya
ta ndusaghunakta nda Lazglafta. 14 Manda bata
dzugur si nzatda nzakwa ghuma mataba mu, ka
sagha tsi pslinta, ka namafta ka mndsra mndu
turtuk. opka’a ka tsatsi ta famta zdaku mataba
mu. 15Ka hlint4 tsi ta inda tsa zlahuha ta mnos la
Yahuda ya nda ma mtutani, kabga na guyanafta

mndora la Yahuda nda sanlaha ma mndsra mndu
nanzakwa tar ka sana lfida mndsra mndu turtuk.

Ma tsa magatani mantsa ya famta tsi ta zdaku
mataba tar. 16 Ma tsa mtutani ta udza zlenay ya
guyanafta tsi ta tsa mndsra mnduha his ya ka
mndsra mndu turtuk, ka slsrbapta zughu mataba
tar) nda Lazglafta. Ma tsa mtutani ya kwala sani
kul husantd sani nda sani mataba tar. 17 Sasa
Kristi ta ghena hadik da mna Lfida Gwada ta ghana
zdaku na kaghuni gwal si di’iy) nda Lazglafta, nda

ya na anni gwal si ta ndusanavata™ Lazglafta ya.
18 9yka’a ka Kristi kel amu demdem, kaghuni nda
anni tani, ka lavintandusanavata Lazglafta ta nza-
kway ka Da, nda ma tsa Sulkum nda ghuba turtuk
ya.

19 Tsaya tama nd, nza a kuni ka maysm wu,
nza a kuni ka matbay guli tama wa. Nda nza
kuni ndanana tama ka mnda luwa kawadaga nda
sanlaha ma mnduha Lazglafta. Nda nza kuni ka
mnda huda haga. 20Nda nza kuni manda palahata

* 217 Gray nda Isaya 57:19.

bs lu ta hoga nda tsi. Gwal ghunay nda la anabi na
tughwa tsa haga ya. Yesu Kristi tsa pala dihaf tsa
haga ya ta vgha tida ya. 21 9pka’a ka tsatsi kal tsa
haga ya ka sladata, ka ylaku, ka nuta ka haga nda
ghubakarnalazglaftaya. 22Matsa ndi’atd kaghuni
nda Kristi ya, guyaghunafguya nda sanlaha ma
gwal zlghay nda npuduf guli, kada nuta mu ka tsa
haga ta nzaku Lazglafta nda ma Sulkum ya.

3

Mnay Pwal ta difatd skwa Lazglafta

1Tsaya kal i'i Pwal hbam lu ma gamak ka maga
du’a ta ghana kaghuni. Hbamhba lu ta 1'i ta ghaya
vol maganata da ta slna ta Yesu Kristi na kata
kaghuni gwal kul nzakway ka la Yahuda ya. 2Nda
sna kuni kahwathwata kazlay: Zdazda Lazglafta
ta hudi ka vlihata slna na magay da na ghuni
ka’a. 3 Tsatsi ta gunidinta ghunislaka da, kal yu ka
snagnta difata skwani manda ya vindaghunaf yu
ned ya kay. 4 Ka dzanafdzara kuni katsi nd, dza’a
nda sna kuni kazlay: Nda sna yu ta difata skwa
Lazglafta ta nzakway ka Kristi ke’a. 5 Tsa difata
skwani ya na, maranar a Lazglafta ta mnduha
ghalya wa. Ndanana tama, ka marigintd tsi nda
ma Sulkum nda ghuba, ka maranantd tsi ta mn-
duhani zabap tsi ya nzakway ka gwal ghunay nda
la anabi. 6 Wya tsa skwa Lazglafta ta difanata ya:
Dza’a zay gwal kul had ka mndora la Yahuda ta zl-
ghafta ta za mgham ta val Lazglafta kawadaga nda
mndora la Yahuda gwal ta zlghafta. Nda kaghuni
tani, nda varda la Yahuda tani, nda na kuni ka
mndsra mndu turtuk. Tsa imi tanaf Lazglafta ta



Afisus 3:7 viii Afisus 3:13

sloamor) ta gwal ta ndi’aftd vgha nda Yesu Kristi ya
nd, dza’a vlamavla, ka Lfida Gwada ta mnay.
7Zdidinzda Lazglafta ta hudi ka nidifta ka Kwal-
vani na mna tsa Lfida Gwada ya na mnduha
nda ma mbrakwani ya vliha tsi. 8 Mal i'i hta
tani mataba mnduha® Lazglafta mndani, kulam
nda va tsa, ka zdanta tsi ta hudi ka vlihatda tsa
slna mnanantd gwal kul nzakway ka la Yahuda
ya, ta tsa zdaku ta mutsu lu da Kristi ya. Tsa
zdaku ya nd, dagala katakata, laviy a mnduha
ta kdanaktd snanta wa. 9 Ka zdidinta Lazglafta
ta hudi guli na tsislanapta da ta inda mndu, ka
Lazglafta fata daga manda ghalya ta tsa difata
skwi dza’a tsi magay ya. Zlaganapzlaga Lazglafta
ta inda skwiha. Si nda difa da Lazglafta ta wa ira
mnduha daga ghalyat. Ndana tama, ka kligint4 tsi
ta dabi. 10 Ndanana ka zlaganaptd Lazglafta nda
ma mnduhani na nghanta gwal dagaladagala nda
gwal nda mbra nda mbra? ta luwa ta guyata vgha
mnduhani, a snanta tan ta nzakwa difla Lazglafta
kavghakavgha. 11 Nda kda fitika fata Lazglafta
dagata kul magafta tsita ghsnahadik. Ndananaka
magatd tsinda ma Yesu Kristi Mghama mu. 12Nda
ma zlghafta mu ta Yesu Kristi ka ndi’afta vgha nda
tsi, kel mu ka ndusanavata Lazglafta kul had zlar.
13 Tsaya tama ta ksl yu ka ndsba dzvu na ghuni,
ma rwaghuna tsi ta vgha, kabga snanta ghuni ta
ghuya danwa da ta ghena val mnaghunata da ta
Lfida Gwada. Ka ufa tsa ghuya danwa da ta ghana

* 3:8 Graynda 1 La Kwarent 15:9. T 3:9 Gray nda Ruma 16:25.

26. 1 3:10 Ngha ta Kwalasuha 1:16 nda skwi ya vindin lu mistani
I)a I)anata.

ghuni ya, ta vgha na ghuni.

Dva mnda Kristi

14 Ta ghena tsaya ta kel yu ka tsslbata ka maga
du’a ta ghana kaghuni da Lazglafta ta nzakway ka
Da. 15 Tsatsi verda ka Da ta tsaftd hgu ta mndosra
gwal ta hadik nda gwal ta luwa tani. 16 Tsaya ta
ksl yu ka ndsba dzvu da tsi ka ksa tsi ta slna nda
tsa mbrakwani dagala ya ma nudufa ghuni, ka
vlaghunata tsi ta mbraku kahwathwata nda ma
Sulkumani. 17 Ta daway yu da tsi guli ta gdavata
Kristi ma yudufa ghuni ma zlghafta ya zlghaf kuni.
Ta ndsbay yu ta dzvu da tsi guli, ka navata kuni
ka dvuvustd vgha ghuni sani nda sani. Ka ta
dvuvusdva kuni ta vgha ghuni kahwathwata katsi
nd, dza’a nzakway kuni manda dihata fu laghu
slranhani da ghuvata hadik. Dza’a nzakway kuni
guli manda dihata haga thaf lu ta mndsrani ta val
tentana. 18 Ma tsaya dza’a ksl kaghuni nda inda
sanlaha mamnduha Lazglafta ka snanta kdavakta
dvu ya dvu Kristi ta amu. Had vervra kdavakta
dvuta ta dvuta tsi ta amu wa. 19 Ay mndani, had
mndu ta lavingta snanta ververa dvuta dvu Kristi
ta amu mndani wu, der ma mantsa tsi, ta daway
yu da Lazglafta na lavingta ghuni ta snanta, kada
ksafta nzakwa ghuni ta sada Lazglafta.

20Lazglafta ta lavintd maga inda skwi demdem.
Nda tsa mbrakwani ta maga slna ma amu ya,
ta lavinta tsi ta maga inda skwiha ka malaghuta
skwiha ya ta dawu mu nda skwiha ta ndanu
mu tani. 21 Zlszlvama Lazglafta ta ghsna nsrma
skwiha maga tsi nda ma mnduha ta zlghafta,

nda ya nda ma Yesu Kristi. Zlszlvama zlszlva na
kdekedzey! Mantsa ya katsi.

4

Nzaku turtuk ma Kristi.
1Ta ghana tsaya tama ta kel i'i tsam lu ma gamak

ta ghana val maganata da ta slna ta Mgham Yesu
Kristi, ka ndeba dzvu da kaghuni kazlay: Nza-
wanza ta nzaku tdukwa manda ya ta ranta mn-
duha Lazglafta, kabga hgaghunahga Lazglafta na
nzaku ka nani ke’a ya. 2Ma inda skwi ta mags kuni,
nda hana ka ghana ghuni, lebtekwa ka nzakwa
ghuni, ta ksay ka kuni ta nuduf. Su'uwawa ta skwi
ta magaghunata sanlaha, ka dvuta kuni ta han.
3 Sulkum nda ghuba ta guyaghunata, navawara ka
nzakwa kuni ta nzaku nda zdaku, kada nzakwa
kuni ka gwal nda guya ghena tay. 4 Gwal zlghay
nda nuduf nd, manda sluuvgha™ Kristi turtuktuk
ya nzakwani. Turtuktuk Sulkum nda ghuba guli,
turtuktuk skwi ya faf kuni ta gher tida hga ghuna
Lazglafta na zlghay. > Turtuktuk Mghama mu, tur-
tuktuk tva zlghay nda nudufa mu, nda hga mndu
turtuktuk magamafta lu ta batem. 6 Turtuktuk
Lazglafta ta nzakway ka dani ma inda mndu, ta ga
mgham ta ghana inda mndu, ta ksa slna nda inda
mndu, ta nzaku ma inda mndu.

7 Inda amu dagamaf daga Kristi ta
zdakatahudani presk nda amu na maga slnani,
kabga mantsa ya kumafta tsi ta dagamafta. 8 Wya
ka deftera Lazglafta mnata:

* 4:4 Slu'uvgha turtuk: Gray nda sura 2:16, Ruma 12:5, 1 La
Kwarent 12:12.

«Tahula ghubasaptani ta ghumahani, ka nlaghata
tsi ta luwa,

ka hlintd tsi ta kasata vu’ahani,» ka’a.

Ka daganaftd tsi ta slna kavghakavghat ta mn-
duha ta ghaya hadik.
9 «Ka 7laghatd tsi ta luwa,» ka defteri ya ni, nu
klatd ghena tsa gwada ya na? Kol tsi ka mna
tsaya na, kabga tinsl ta na ghesna hadik na saha
tsi karaku. 10 Tsa mndu ta saha ta ghana hadik
ya na, va tsa mndu ya tsa ta nlaghata ta luwa
ka zaghuta trezekw, na gayni ta mgham ta ghana
inda skwi nda Sulkumani. 11 Tsatsi ta daganafta
slnaha kavghakavgha ta mnduha. Ka gwal ghu-
nay sanlaha, ka la anabi sanlaha, Ka gwal mna
Lfida Gwada sanlaha, Ka gwal ngha gwal zl-

ghay nda nuduf ka tagha skwiha? na tay sanlaha.
12 Manda tsaya ke’a daganata na katay tar) ta mn-
duha Lazglafta na maganata slnani, kada mut-
safta mnduha Lazglafta ta nzakway ka slu'uvgha
Kristi ta nlaku ta kema ta keama. 13 Manda tsaya
dza’anzagwafta mu demdem ta vgha na nzaku ka
mndu turtuk nda ma fafta mu ta ghey ta Zwana
Lazglafta, na snanta mu, na nzakwa mu ka gwal
nda ndeha manda Kristi kul had sana skwi tida ya.
14 Nda tsaya tama nd, nzata a mu manda zwani
wa. Nanglafta a gwal tsakalawi ta amu nda tsa
ghwadaka skwa tay ta taghs hory ya na zadimista
ma tvi, manda kwambalu ta klambaraku ta ghana
draf wa. 15 Nzata a mantsa ya wu, kahwathwata
skwi ta nghanata Lazglafta dza’a mnuvusta mu

T a8 NghataZabura 68:19. fan Graynda1lLaKwarent12:28.

ma dvuvusta mu ta vgha mu, na glakwa mu ma
inda skwi ma ndi'atd amu nda Kristi ta nzak-
way ka ghor ta ghaya gwal zlghay nda nuduf ya.
16 Manda mala ta nzagwanata vgha mndu ya n4,
manda tsaya nzagwanata Kristi ta mnduhani. Ka
ta ksa slna inda fawayha ta vgha mndu manda ya
ta raku katsi, dina ta glakwa tsa mndu ya ta glaku.
Manda tsaya nzakwa gwal zlghay nda nuduf guli.
Ka ta dvuvusdva mnduha Lazglafta ta vgha tay, ta
magay dor wa ta slnaniya vlar lu katsi, dza’a glaku
har) ta kema ta kema nda mbrakwa Kristi.

Nzawanza ta nzaku ka lfid ma Kristi

17 Wya skwi ta mnaghunata yu. Ka ndagnda
ta mnaghunata yu guli ma hga Mgham. Yaha
kuni nzakugslta nzaku manda gwal kul snanta
Lazglafta, ta ndana skwi dza’a kwal kul katayta
hay ya. 18 Nda dorzla slemena tan, had lfida hafu
ta vle Lazglafta ya da har) wu, kabga tentsna ghana
tay, sna a hery ta Lazglafta wa. 19 Ksa a hula ta
han dor kinawu magata hay ta ghwadaka skwi
wa. Skwi ta kums slu'uvgha ta magay fa hahory
ta ghaya tan na magay. Sli’'igsli’in yeya na tan ta
magay, zla a hay guli wa.

20 Kaghuni, manda zlghafta ghuni ta Kristi n4,
manda tsaya a taghaghunaf lu ta tva nzaku wa.
21 Grafgra yu kazlay: Nda sna kuni ta gwadani
ka zlghafta kuni ko’a. Ma ndi’afta ghuni ta vgha
nda tsi, taghaghunaf tagha lu ta kahwathwata ma
Yesu. 22 Skwi taghaghunaf lu nd, zlagta ghuni
ta tsa tva nzaku si ta nzakw kuni ghalya ya.
Tsa tva nzaku si ta nzaku kuni ghalya ya si ta
badza kaghuni, kabga si ta hara’'uway kuni ta inda

ghwadaka skwi ta nana kaghuni. 23 Zlananwa tvi
ta Lazglafta ka mboadanafta tsi ta yudufa ghuni,
ka ndana kuni ta verda ndanu. 24 Vlaghunavla

Lazglafta ta lfida nzaku ta gara vgha nda naniS.
Favawa fa tama ta tsa lfida nzaku ta zdsganata ya.
Tudukwa tsa tva nzaku ta zdsganata ya, nda ghubta
nzakwani guli manda ya ta taghs kahwathwata
Lazglafta.

25 Mantsa tama, yaha kuni tsakalgsltawi, mnu-

vuswa kahwathwata mataba ghuni®, kabga nda
guya mu demdem ma slu'uvgha turtuk. 26 Ka
gafga kuni ta sidi, dasuwa ka kuni da magata kuni
ta ghwadaka skwif. Ma dadaghunagha fitik nda
pasatd nuduf, 27 da mutsaftd halaway ta tvi na
klamtd kaghuni da ga dmaku. 28 Ka si ta ghali
mndu katsi, yaha tsi da ghalgslta ghali, ka maga
tsi ta slna nda dzvani na kata gheyani, nda ya na
mutsaftani ta skwi na katanta la ka pdu. 29 Yaha
naslu da sabi ma wa ghuni. Gwada vla mbraku
ma zlghay nda nuduf nja sanlaha katsi sabi ma wa
ghuni. Gwada ksay slemor ka kuni gwaday, na
katanta sanlaha. 30 Yaha kuni pranaftd nuduf ta

Sulkumi{ nda ghuba ya vlaghuna Lazglafta. Tsa
Sulkum nda ghubta ya na, yizlanzakwa ghunika na
Lazglafta ya. Ta nzata tavata kaghuni tsa Sulkum
ya ha ka sagha tsa fitik dza’a ksl Lazglafta ka
varatd kaghuni dekdek ya. 31 Hlipwa dgun ma
nudufa ghuni, zlanwa basa nuduf, zlanwa sidi, ma
zlards kuni ta winda mndu, ma razs kuni ta mndu,

: ray nda Zlrafta 1:26. 27.  4:25 Ngha ta Zakari 8:16.
§ 4:24 Gray nda Zirafta 1:26. 27 g

T 4:26 Ta gravghanda Zabura 4:5 ka ta nghay lu ta gwada Grek na
ghalya. ¥ 230 Gray nda Isaya 63:10.

yaha kuni da maga der mndsra wati ma ghwadaka
skwi. 32 Norma skwi k4 kuni magay mataba
ghuni, nzawanza nda tawa hidahida, pluvuswa
dmakuha ghuni, manda va ya plaghuna Lazglafta

ta dmakuha ghuni nda ma Kristi$ ya.

S

Nzaku ma tsuwadak
1 Ndana tama, zwana Lazglafta ya dvu tsi
katakata kuni, ksawaksa ta sadani*. 2 Ma slnaha
ghuni ta mags kuni inda fitik, maranwamara ta dvu
pa sanlaha. Mantsa ya dvuta Kristi ta amu ma
mtutani ya mbamafta. Tsa skwi maga tsi ya na,

zdaganazda ta Lazglaftat manda skwa pla ghar ta
vlanta lu.

3 Ya nda nza kuni ka na Lazglafta ya, yaha
kuni walaytd hliri, yaha kuni maga skwa hula,
yaha kuni tsagana, yaha mndu da razaghunafta
ta ghena tsa skwiha ya. 4 Ra a guli ka saba skwa
hula, nda tsabaku, nda tla vgha ma wa ghuni wa.
Skwi ta raku ka sabi ma wa ghuni n4, rfay ghuni
ta Lazglafta ta ghena inda skwiha magaghuna
tsi. 5 Wya skwi na snanta ghuni: Had gwal ta
hliri, nda gwal ta maga skwa hula, nda gwal ta
tsagana, dza’a mutsafta skwa za mgham ma luwa
ga mghama i Lazglafta nda Kristi wa. Tsa gwal
malaghumala dvafta tar ta tsagana ka Lazglafta
yand, ka guram nda wuya skwi tsaya.

§ 432 Gray nda Mata 6:12, 14. Ka plaghunati tsi, ma sanlaha n4,

ka plamata han. * 51 Gray nda Levitik 19:2, Mata 5:48. T 52
Gray nda Sabi 29:18. Ta dvaftd amu: Ta dvaftd kaghuni, ka sanlaha.

6 Yaha mnduha da nanaghatd kaghuni nda
tsakalawa tar. Ta ghena tsa ghwadaka skwiha
ya ta basa Lazglafta ta nuduf dza’a ksl tsi ka
tsanaghata guma ta gwal ta maga tsa ghwadaka
skwiha ya. 7Ma guys kuni ta vgha nda tsa gwal ta
maga mndarga tsa ghwadaka skwiha ya. 8 Si ma
grusl nzata nzakwa ghuni ghalya. Ndana tama,

nda ndi’a kuni nda Mgham Yesu, ma tsuwadak¥
nzatd nzakwa ghuni, nzawanza tama ta nzakwa
ghuni manda gwal ta nzaku ma tsuwadak. 9Kal yu

ka mnay mantsa yana, ta sli'agapta ma tsuwadak$
na skwiha dinadina, nda skwiha tdukwatdukwa,
nda kahwathwata. 19 Navawana ka tseamapta skwi
ta zdsganatd Mgham, ka maga kuni. 11 Ma fam
kuni ta ghana ghuni da ghwadaka skwiha ta mags

gwal ma grusl®, had hayhayani wa. «Na skwi ta
mags kuni na nd,» dina a wu, ka kuni mnananta
han bayluwa katek. 12 Ta ksaku ka hula dsr gwaday
ma wi ta tsa skwi ta mags hay) ma difa madifa
ya. 13 Ka kligipkla lu ta ghena tsa skwiha ya ta
dabi katsi na, dza’a nzakway tsuwadaka. 14 Ka
nda ghada saba skwi ta dabi katsi na, gi tsuwadak
nzakwani. Tsaya ta ksl lu ka mnay kazlay:

«Kagha mndu ta hani, sli’afsli’a ta hani.

Sli’afsli’a mataba gwal nda rwa,

ka tsuwadakaghafta Kristi» ko’a ya.

15 Mantsa tama, dasuwa ka kuni nda nzaku
ta nzaku kuni. Ma nzaku kuni manda la rgha,
nzawanza manda gwal nda mahizl ma gharna tar.
16 Inda fitika mutsafta ghuni ta maga skwi dina

I 5:8 Gray nda Isaya 60:1. 3. S 5:9 Tsuwadak: Sulkum, ka
sanlaha (gray nda Galat. 5:22). * 5011 Gray nda Ruma. 13:12.

ya na, gi magawamaga, kabga ndada a ghwadaka
skwiha ta mage mnduha ta na fitik na wa. 17 Tsaya
tama na, ma nza kuni manda la rgha, avawana ka
sna skwi ta mnaghunata Mgham rja magay ghuni.

18 Ma ghuyaf kuni nda ima inabi, ya ta 6adzay
ta nzakwa mndu, Sulkum nda ghuba katsi mbuta
kaghuni. 19 Wadahanafwa vgha sani nda sani
mataba ghuni, nda inda mndsra lahaha ya ta
vlaghunata Sulkum. Zlszlvawa Lazglafta ma

hyahya nudufaf ghuni nda lahaha. 20 Rfawarfa ta
Lazglafta tanzakway ka Da inda fitik ta ghanainda
skwi ta maga ghunata tsi nda ma Yesu Kristi.

Nzakwaiza'alnda marakw o )
21 Hanaganawa hana ta ghenja ghuni mista sani

nda sani, kabga ta zlsnjay kaghuni ta Kristi.

22 Kaghuni mi’aha, ka hanaganahana der wati
ma marakw ta ghey mista zo'ala tar). Manda
tsaya dza’a mararnta kuni ta hanata gheya ghuni
mista Mgham Yesu. 23 Zs’al nd, ghsenja markwa
tay) ya, manda nzakwa Kristi ka ghar ta ghana
Igliz ya. Kristi ta mba tsa gwal zlghay nda nguduf
ta nzakway ka slu'uvghani ya guli. 24 Mantsa ya
guli, inda mi’aha, ka hanaganahana dor wati ta
ghapani mista zo’ala tar) ma inda skwi, manda ya
ta hanaganata Igliz ta ghar mista Kristi ya.

25 Kaghuni zo’alha, ka dvuta dor wati ma zgun
ta markwa tar) manda ya ta dvu Kristi ta Igliz,
ka mtutd tsi kabgani ya. 26 Mtumta ta ghanani,

ka ghubinta tsi nda imif nda ma gwadani kada
nzakwa tsi hezle’. 27 Ta kumay ta fatd Igliz ka

T 5:19 Gray nda Zabura 33:1. 3. f 5:26 Nda imi: Tsaya ima
batem (Gray nda Titus 3:5.).

makwatarka ta wa irani. Va a ta nzatani nda rdak
wu, va a ta razu tida wu, va a ta dor wati ma
badzaku tida wa. Ta kumay ta nzakwani dina kul
had sana skwi tida. 28 Manda tsaya guli, ka dvuta
zo’'al ta markwa tan, manda va ya ta dvuta tsi ta
slu’'uvghani. Mndu ta dva markwa tan na, ghagani
ta dvu tsi. 29 Had mndu ta husanta slu'uvghani
wu, ta zur) za ta skwa zay, kelkelkel ks’a ta nghay,
manda ya ta zs Kristi ta skwi na Igliz, ka nghay
kelkelkel ya, 30 kabga inda amu slu'uvghani mu.
31 «Tsaya ta ksl zgun ka zlantd dani nda mani, ka
laghwi ndi’aftd vgha nda markwa tar), ka nzakwa
tan) ka slu'uvgha turtuktuk$,» ka defteri mnata.
32 Tsa gwada ya nd, nda la skwi mida. Ka i’i ta
mnaghunata nd, ta ghena i Kristi nda Igliz ta mna
tsi ta tsa gwada ya. 33 Tsaw nghaghunagha ngha
tsa gwada ya ta kaghuni guli. Inda mndu ka dvuta
tsita markwa taryy manda ya ta dvuta tsi ta gheanani.
Inda marakw guli, ka sna tsita gwada da zo'ala tar).

6

Nzakwa zwani nda dadaha tan

1Kaghuni zwani, snawasna ta gwada da dadaha
ghuni, kabga tsaya skwi ta zdsganatd Mghama
mu, tsaya skwi tdukwa guli. 2 «Sna ta gwada da
i da gha nda ma gha,» ka lu vindafta ma deftera
Lazglafta. Tsaya tantana zlahu fanava Lazglafta
nda tatd imi ta slomer) tavatani. 3 Wya tsa tatd imi
ta slomor ya: Ka ta snay ka ta gwada da dadaha

§ 5:31 Zirafta 2:24.

gha, «dza’a zda nzakwa gha, dza’a slraku hafa gha
ta ghana hadik™,» ka’a.

4 Kaghuni dadaha, ma ganaf kuni ta basa
guduf ta zwana ghuni. Galawagala ta hag,
taghawatagha ta skwiha na tar, zlahawazlaha ta
har) manda ya ta kums Mghama mu.

Nzakwa kwalvaha nda danahaga tan

5> Kaghuni la kwalva, snawasna ta gwada da
dapahaga ghuni ma na ghena hadik na. Zlsnpawa
zlana ta hoay, ka vla kuni ta glaku na tay) nda yudufa
ghuni turtuk, manda skwi yja Kristi ta maga kuni.
6 Ta wa ira tar) kwenkwer yeya a dza’a maga kuni
manda gwal ta zba rfanaghata mnduha ta hary wa.
Magawamaga ta inda slna ghuni nda nguduf turtuk
manda ya ta kums Lazglafta, kabga kwalva Kristi
kaghuni. 7 Maganawamaga ta slna ta hay nda
zdakwa njudufa ghuni manda skwi ta mags kunina
Kristi, pa mnduha yeya a wa. 8 Dor ma ka Kwalva
ka, der ma ka kwalva a ka wu, ka magamaga ka ta
slna dina, dza’a mutsay ka ta nissla gha da Mgham.

9 Kaghuni danahsgaha guli, manda tsaya ka
kaghuni magay na kwalvaha ghuni. Ma yruhs
kuni ta har. Dina ka snapta ghuni kazlay: Nda
kaghuni tani nda hahar tani, danahsga turtuk ta
nzakway ta luwa daryahsga ghuni ke’a. Had tsatsi
ta gala mnduf wa.

Huzlavuluyatavl Lazglafta

10 Wya kdavakta gwada da ta mnaghunata yu:
Mbrawa vgha ma guyata vgha ghuni nda Kristi,

* 6:3 Aya 2:3. Sabi 20:12, Vrafta ta zlahu 5:16. JT 6:9 Gray nda
Vrafta ta zlahu 10:17.

nda tsa mbrakwani dagala ya. 11 Vlaghunavla
Lazglafta ta inda huzla vulu na vulu nda halaway.
Hlawahla demdem, na dihavata ghuni ta lagha
halaway da dzsgha kaghuni. 12 Ta vulu nda mnda
sola a amu ta vulu wa. Ta vulu nda ghwadaka
sulkumha nda mghamha tar ta ga mgham ta
maga ghwadaka skwi ta na gheana hadik na amu,
nda ya nda ghwadaka sulkumha nda mbra nda
mbra ma ghuvargata luwa mu guli. 13 Tsaya tama,
hlawahla ta inda tsa huzla vulu ta vlaghunata
Lazglafta ya, da hwayafta kuni saghar ghuya
danwa, na dihavata ghuni ka ndanda ka ghzlafta,
ta darra kaghuni.

14 Hbafwa vgha! Ka nza kahwathwata da
kaghuni manda hbata hudi nda banava. Mag-
awa tdukwa skwi, kabga maga skwi tdukwa na,
manda suda ta gudum rja kata vgha ya nzakwani.
15 Dza’a da mna Lfida Gwada ta vla zdaku n4,
nda nza manda sudata babah ma ssla na dza’a
da vulu. 16 Ma inda skwi demdem ta mags kuni
nd, fafwa ghoana ghum ta Yesu Kristi. Zlghay
nda yudufa ghuni na, nda nza manda zalam na
huzla hava ka vu ghandand ta pghu halaway
ta kaghuni. 17 Grafwa gra kazlay: Mbaghunaf
mba Lazglafta ko’a, tsaya dza’a nzakway manda
takazak ta famta kuni ma ghar na kata ghana
ghuni ya. Nanawana ta gwada Lazglafta, tsaya
ta nzakway manda budugwa faghunam Sulkum

nda ghubaf ma dzvu. 18 Ma inda tsa skwiha ta
mags kuni ya, magawamaga ta du’a da Lazglafta,
dawawadawa ta kataghunatani inda fitik manda
ya dza’a pghs Sulkum nda ghuba ta kaghuni.
Nzawanza ndiri, yaha kuni walanta zlantd maga
du’a. Magawa du’a inda fitik ta gheja mnduha
Lazglafta. 19 Magawa du’a ta ghena i’i guli, ka
saba gwada tdukwa ma wa da ta gunafta yu ta
wi ka mna gwada Kristi, kada nzata yu wadah
ya tsislanaptd mnduha ta skwi nda difa ma Lfida
Gwada. 20 Yesu Kristi ta zbaptd i'i na ghunayni da
mna Lfida Gwada. Ta ghana tsaya kal lu ka tsamta
I'i ma gamak ndanana. Magawa du’a da Lazglafta
ta ghana i'i ka nzata yu wahwah ka mna gwadani
manda ya ta raku.

Gazgu
21Takumay yu guli ta snantakaghuni tanzakwa
danda skwita mags yu tani. Dza’a mnaghunamna

Tisik$ ta inda skwi ta ghana da. Tsatsi nd, zwarama
mu ma zlghay nda nuduf ya ta dvu mu ta maga-
natani ta slna ta Mghama mu ya. 22 Wya yu ta
ghunadapta da kaghuni namnaghunanta nzakwa
yni, na ksaghunamta nuduf.

23 Inda kaghuni zwanama, ka vlaghunavla
Lazglafta tanzakway ka Da, nda Mghama mu Yesu
Kristi ta zdaku, nda tva dvuvusta vgha sani nda
sani, ka dza’a kuni ta kema ta kema nda zlghay

f 6:17 Viiha nagraaya 14 ka labs ta 17: Aya 14: na gray nda Isaya
11:5,59:17. Aya 15: Na gray nda Isaya 52:7. Aya 16: Ghwadak tsaya
nzakw ka mnda maga ghwadaka skwi, (Mata 6:13, Yuhwana 17:15).

Aya 17: Gray ndaIsaya 59:17,49:2. § 6:21 Tisik: ghata Slna gwal
ghunay 20:4.

ya zlghaf kuni ta Kristi. 24 Ka vlanvla Lazglafta ta
zdakatahudani ta inda gwal ta dvuta Mghama mu
Yesu Kristi nda dvu ya kul had ta kdaku.

